
ЗАБЯСПЯЧЭННЕ БЯСПЕКІ ЖЫЦЦЯДЗЕЙНАСЦІ 

Ў АГРАПРАМЫСЛОВЫМ КОМПЛЕКСЕ 

Сельскагаспадарчая вытворчасць з’яляецца своеасаблівай 

галіной эканомікі, якая характарызуецца шэрагам спецыфічных 

асаблівасцей: сезоннасць значнай часткі вытворчых працэсаў, 

працяглая праца на адкрытым паветры ў палявых умовах, вялікая 

колькасць тэхналагічных аперацый, праца з рознабаковай тэхнікай і 

абсталяваннем, выкарыстанне ўгнаенняў і пестыцыдаў і г. д. Усё гэта 

патрабуе асаблівых мер па забяспячэнню бяспекі жыццядзейнасці і 

аховы працы, прадухіленню вытворчага траўматызму і прафесійных 

захворванняў [4, 5, 6, 8]. 

Патрэбна таксама адзначыць, што акрамя тэхнагеннай бяспекі, 

работнікамі аграпрамысловага комплексу надаецца шмат высілкаў для 

забяспячэння харчовай бяспекі, экалагічнай бяспекі, супрацьпажарнай 

бяспекі, радыяцыйнай бяспекі (у зонах, дзе сельская гаспадарка 

вядзецца на забруджаных радыёнуклідамі тэрыторыях), што таксама ў 

поўнай меры адносіцца да забяспячэння бяспекі жыццядзейнасці ў 

аграпрамысловым комплексе Рэспублікі Беларусь. 

У многім вырашэнне праблем бяспекі жыццядзейнасці і аховы 

працы ў аграпрамысловым комплексе залежыць ад якасці падрыхтоўкі 

спецыялістаў і іх здольнасці знаходзіць правільныя і своечасовыя 

кіраўнічыя і тэхнічныя рашэнні ва ўмовах сучаснай сельскай 

гаспадаркі [1–3, 7]. 

Падрыхтоўка па пытаннях бяспекі жыццядзейнасці і аховы 

працы на Беларусі, прынамсі ў вышэйшых навучальных установах 

аграрнага накірунку, праводзіцца перш-наперш пры выкладанні 

дысцыплін “Бяспека жыццядзейнасці чалавека”, “Ахова працы”, 

“Абарона насельніцтва і аб’ектаў ад надзвычайных сітуацый. 

Радыяцыйная бяспека” і напісанні раздзела па ахове працы ў 

дыпломных практах (работах) [9]. 

Акрамя таго, вядзецца падрыхтоўка на I і II ступенях вышэйшай 

адукацыі, падрыхтоўка кадраў вышэйшай навуковай кваліфікацыі ў 

аспірантуры, перападрыхтоўка на базе вышэйшай адукацыі, а таксама 

павышэнне кваліфікацыі як непасрэдна па пытаннях бяспекі 

жыццядзейнасці, так і ў якасці дадатковых заняткаў пры павышэнні 

кваліфікацыі па профільных спецыяльнасцях [1, 2, 7]. 

